
ABSTRAK

Akta Keselamatan dan Kesihatan Pekerjaan 1994 (OSHA) telah dikuatkuasakan semenjak tahun 1994, dan ia memberi tumpuan kepada penubuhan sistem pengurusan keselamatan dan kesihatan di tempat kerja. OSHA 1994 menyediakan kerangka kerja undang-undang untuk meningkatkan piawaian keselamatan dan kesihatan pekerjaan dengan meletakkan tanggungjawab kepada pihak yang tertentu seperti ditetapkan dalam undang-undang untuk memastikan keselamatan dan kesihatan di tempat kerja terpelihara. Kaedah-kaedah, peraturan dan undang-undang digubal untuk menguatkuasakan sistem keselamatan dan kesihatan di tempat kerja. Malangnya, ramai di antara pekerja migran yang menyertai sektor perladangan dan perkilangan gagal menyediakan permit kerja, dokumen pengenalan dan mereka bekerja secara haram serta mendedahkan diri mereka kepada kemalangan dan penyakit pekerjaan.
Kertas kerja ini menghuraikan masalah yang dihadapi oleh pekerja asing tanpa izin yang tidak mempunyai dokumen pekerjaan yang mencukupi, dokumen perjalanan dipalsukan atau tinggal lebih masa. Manakala majikan pula enggan menerima tanggungjawab mengurus keselamatan dan kesihatan pekerjaan yang di hadapi mereka di tempat kerja. Akibatnya, hak keselamatan dan kesihatan pekerja migran ini cenderung dieksploitasi dandicabuli, dan mereka menghadapi implikasinya tanpa belas kasihan.

Kata Kunci: Keselamatan dan Kesihatan Pekerjaan 1994, Pekerja Migran dan eksploitasi.
SAFETY AND HEALTH OF MIGRANT WORKERS IN SABAH
Azizah Landa, Rohani Abdul Rahim,
Rovina Intung, Herlina Makanah & Reseman Ajiman 

Faculty Of Law, National University Of Malaysia

azie.landa@gmail.com 

ABSTRACT

Occupational Safety and Health Act(OSHA)1994 was enforced since 1994, focusing on the establishment of occupational safety and health management system. OSHA 1994 provides legislation framework to increase the safety and health standard of the workers by placing responsibilities on respective parties to ensure that the safety and health at the workplace is secured. Rules, regulation as well as laws, are enacted to enforce the safety and health system at workplace. Unfortunately, many of these worker that arrived in the plantation and manufacturing work sectors failed to provide work permit and identification documents and they are working illegally and exposing themselves to accidents and occupational diseases.  
This paper describe the problems faced by illegal migrant workers whomdo not have sufficient work documents, forged travelling documents or become overstayed. While the employer refused to accept responsibility for the safety and health problems that they faced at their workplaces. As a consequence, migrant workers’rights, safety and health tend to be exploited and violatedand they faced merciless implications. 
Keywords: Occupational Safety and Health1994, Migrant Workers and exploitation.
Pengenalan 

Keselamatan dan kesihatan pekerjaan merupakan suatu aspek penting dalam sesebuah organisasi bagi memastikan kebajikan pekerja terpelihara disamping mengurangkan risiko kemalangan di tempat kerja. Semua organisasi harus menerapkan dan mengamalkan budaya kerja selamat di tempat kerja serta mengurangkan risiko kemalangan bagi mencapai kehidupan bekerja yang berkualiti. Bidang keselamatan dan kesihatan pekerjaan jika dilihat dari sudut perspektif saintifiknya, telah lama bertapak iaitu semenjak Heinrich memperkenalkan Teori Domino Penyebab Kemalangan dalam tahun 1930. Bagaimanapun, pemikiran pengurusan bentuk baru yang wujud sekarang bermula hanya pada tahun 1970 apabila Lord Roben mencadangkan pengaturan kendiri kepada kerajaan British. Justeru, pemikiran pengurusan bentuk baru ini telah digunapakai oleh banyak negara termasuk Malaysia. 
Keselamatan ialah keadaan yang bebas dari risiko yang berbahaya. Menurut Davies dan Tomasin (1996), ini berkaitan dengan bahaya yang boleh mendatangkan kecederaan fizikal dan risiko terhadap kesihatan dalam jangka masa tertentu. Berdasarkan Badan Kesihatan Sedunia (WHO), kesihatan ialah satu tahap atau keadaan di mana seseorang individu itu mempunyai kesejahteraan yang sempurna dari segi fizikal, mental dan sosial dan bukan semata-mata bebas dari penyakit atau tidak berdaya. 

Keselamatan dan kesihatan pekerjaan adalah disiplin yang berkenaan dengan memelihara dan melindungi sumber manusia dan kemudahan di tempat kerja. Menurut Abdul Rahman Bakar (2006), standard bagi keselamatan dan kesihatan pekerjaan biasanya dinyatakan dalam undang-undang. Kerajaan telah lama sedar bahawa keselamatan dan kesihatan pekerjaan biasanya menyebabkan kos kepada negeri masing-masing. Fokus keselamatan dan kesihatan pekerjaan adalah untuk mempunyai tenaga kerja yang sihat produktif untuk kebaikan rakyat dan negara. Manakala Dr. Durisha Idrus et al, (2004) pula berpendapat bahawa aktiviti keselamatan dan kesihatan pekerjaan merupakan suatu pendekatan yang mengkaji hubungan antara pekerjaan, kesihatan dan keselamatan serta kesan sesuatu pekerjaan terhadap pekerja. Aktiviti ini turut menyediakan maklumat mengenai tanggungjawab pekerja dan pengurus dalam membangunkan persekitaran yang selamat.

Kadar liberalisasi perdagangan dan ekonomi serta kemajuan teknologi yang semakin meningkat di seluruh dunia menjadi salah satu punca peningkatan masalah kemalangan dan penyakit pekerjaan dalam konteks yang lebih global terutamanya apabila melibatkan usaha-usaha membangunkan negara. Walaupun pembangunan dan peningkatan ekonomi negara telah menyaksikan kepesatan pertumbuhan industri, namun masalah keselamatan dan kesihatan di tempat kerja akan menjadi lebih kompleks memandangkan kemajuan industri yang intensif dan progresif, telah membawa bersama penggunaan mesin yang lebih canggih dan berbahaya, sistem pemprosesan yang unik dan kompleks serta penggunaan bahan mentah dan bahan kimia yang baru. Fenomena ini sudah tentulah perlu di tangani dengan undang-undang yang lebih fleksibel, pratikal dan menyeluruh.

Sumber : Jabatan Keselamatan Dan Kesihatan 

Sumber : Jabatan Keselamatan Dan Kesihatan
Rajah 1 dan 2 di atas menunjukkan statistik kemalangan yang dikeluarkan oleh Jabatan Keselamatan dan Kesihatan Malaysia. Sabah merupakan negeri yang keempat tertinggi jumlah kemalangan. Walaupun statistik tersebut di buat secara umum, sekiranya melibatkan pekerja migran, hanya pekerja migran yang sah sahaja yang akan direkodkan. Ini kerana cuma pekerja migran sah yang mempunyai dokumen pengenalan diri dan kerja yang lengkap sahaja akan dilaporkan oleh pihak majikan kepada Jabatan Keselamatan dan Kesihatan Pekerjaan.   
Pekerja Migran 

Malaysia telah mendaftarkan lebih daripada 2.3 juta pekerja migran di bawah program pendaftaran rasmi kerajaan pada Ogos 2011. Namun begitu, masih terdapat ramai lagi memilih untuk tidak berdaftar di bawah skim ini
. Kebanyakan pekerja migrant di Malaysia datang dari negara-nagara Asia Tenggara yang lain dan Asia Selatan, dimana kira-kira separuh daripada jumlah tersebut adalah dari Indonesia dan lain-lain dari Bangladesh, Filipina, Nepal, India, Burma, Kemboja dan Vietnam. Hampir 40% daripada kesemua yang didokumenkan adalah migran yang bekerja dalam sektor pembuatan dan 20% dalam sektor pembinaan
. Menurut Menteri Sumber Manusia, Datuk Seri Richard Riot Jaem, jumlah pekerja migran di Malaysia adalah seramai 5.8 juta 
. 
	JADUAL 1: Statistik Pekerja Asing Aktif Mengikut Warganegara sehingga Mac 2014 

	WARGANEGARA
	A
	B
	C
	D
	E
	F
	JUMLAH

	INDONESIA
	99,570
	201,268 
	105,003 
	36,329 
	234,115 
	76,150 
	752,435

	NEPAL
	77
	16,595
	365,916
	100,521
	6,612
	18,473
	508,194

	BANGLADESH
	120
	93,337
	94,637
	27,228
	16,565
	12,360
	242,247

	MYANMAR
	123
	20,064
	91,476
	17,524
	2,642
	5,614
	137,443

	INDIA
	916
	5,615
	3,908
	45,530
	18,424
	23,501
	97,894

	FILIPINA
	40,506
	4,048
	4,278
	5,064
	5,803
	4,721
	64,420

	VIETNAM
	883
	5,030
	45,680
	1,754
	121
	585
	54,053

	PAKISTAN
	57
	18,703
	3,308
	3,748
	7,599
	17,012
	50,427

	THAILAND
	332
	635
	323
	8,413
	443
	1,888
	12,034

	CHINA
	224
	3,843
	561
	6,628
	45
	41
	11,342

	CAMBODIA
	4,075
	252
	3,096
	447
	243
	326
	8,439

	LAIN-LAIN
	58
	837
	5,554
	772
	259
	330
	7,810

	SRI LANKA
	1,888
	171
	3,258
	1,016
	319
	253
	6,905

	LAOS
	39
	3
	25
	7
	2
	4
	80

	JUMLAH
	148,868
	370,401
	727,023
	254,981
	293,192
	161,258
	1,955,723

	A- Pembantu Rumah  B- Pembinaan  C- Pembuatan  D- Perkhidmatan
E- Perladangan F- Pertanian

	Sumber: Kementerian Sumber Manusia


Angka tersebut merupakan lebih daripada 1/3 tenaga buruh di Malaysia dan tenaga buruh inilah yang menjadi penggerak utama sektor-sektor perladangan, pembinaan dan kerja domestik. Lebih 300,000 pekerja bekerja dalam Industri Elektronik Malaysia, yang mana 70% hingga 80% adalah pekerja wanita 
.

Pekerja Migran di Sabah

Sejak zaman pemerintahan British North Borneo Chartered Company (BNBCC) pada akhir abad ke 19, penghijraan masuk pekerja migran telah bermula di Borneo Utara. Pada masa tersebut pentadbiran BNBCC menggalakkan kemasukan pekerja migran untuk membangunkan ekonomi Borneo Utara terutamanya migran daripada China
. Bilangan migran yang masuk ke Sabah meningkat tinggi dari semasa ke semasa sejak Sabah menjadi sebuah negeri dibawah Persekutuan pada tahun 1963. Keadaan tersebut disebabkan oleh keperluan negeri bagi mengisi tenaga buruh dari luar untuk membangunkan pelbagai sektor ekonomi negeri. Gelombang penghijrahan masuk migran ke Negeri Sabah didapati semakin meningkat apabila migran dari Indonesia dan Filipina memenuhi ratusan petempatan di seluruh negeri khususnya di bahagian Tawau
. Kemasukan migran Indonesia dan Filipina ini berlatarbelakangkan motif ekonomi dan juga faktor kedekatan jarak yang membolehkan mereka memasuki negeri ini dengan mudah
. Bilangan migran ini sukar dianggarkan kerana ramai daripada mereka mempunyai talian persaudaraan dengan penduduk tempatan Sabah.

Ekonomi di Sabah masih bergantung kepada industri eksport bagi komoditi utama dan komoditi-komoditi lain yang diproses secara minima. Selain daripada pengilangan kayu yang biasa dilakukan, sektor pertanian, pelancongan dan pembuatan juga semakin meningkat dan semakin pantas menjadi sumber utama ekonomi di negeri Sabah. Walau bagaimanapun petroleum, minyak sawit dan koko masih kekal sebagai tiga komoditi yang sentiasa dieksport keluar dari negeri ini. Oleh sebab sumber-sumber semulajadi yang kaya di negeri ini, hampir 1/7 tanah di Sabah adalah sesuai untuk pembangunan sektor pertanian
.

Setiap sektor ekonomi di Sabah seperti pembuatan, perladangan, pertanian, pembinaan, perkhidmatan dan perniagaan runcit atau domestik dipelopori oleh Pekerja Migran Indonesia. Ini dapat dilihat melalui kajian Syed Abdul Razak, 2011 yang mengatakan pengambilan pekerja asing terutamanya daripada Indonesia secara berterusan terdapat dalam banyak sumber:

i. Pada tahun 1997, Pasukan Khas Persekutuan merekodkan seramai 71.2% (294,704) pekerja Indonesia dan defenden (OKT- orang kena tuduh) yang berdaftar;

ii. Pada tahun 2000, pekerja warga Indonesia merupakan kumpulan terbesar pekerja asing merangkumi 83.5% keseluruhan migran, sementara selebihnya adalah warga Filipina (Unit Rekod dan Pemantauan, Jabatan Imigresen Malaysia, Sabah, 2000);

iii. Kementerian Industri Perladangan dan Komiditi mengganggarkan seramai lebih kurang 89.4% (57,424) pekerja asing bekerja di ladang kelapa sawit. Hanya 10.6% merupakan penduduk tempatan (Penyata rasmi, Dewan Rakyat, 7 September 2004, m.s130); 

iv. Dalam kajian tentang pengurusan pekerja asing di Sabah, Gatidis (2004, p.27) melaporkan  bahawa pada tahun 2003 sebuah syarikat perlandangan kelapa sawit yang besar, Sawit Kinabalu Berhad menggajikan 98% pekerja Indonesia dan sebilangan kecil pekerja Filipina (2%); dan

v. Pada tahun 2008, sebanyak 93.5% (149,659) pas kerja sementara telah dikeluarkan untuk pekerja Indonesia dan selebihnya kepada pekerja Filipina (Jabatan Imigresen dan Pendaftaran, Putrajaya 2009).

Melalui statistik yang dikeluarkan oleh Jabatan Tenaga Kerja Sabah bagi tahun 2014 juga jelas menunjukkan pekerja migran paling ramai yang berdaftar di bawah Jabatan Tenaga Kerja adalah daripada Indonesia.

	Jadual 2: Pekerja Bukan Pemastautin di Sabah

	Perkara
	Jumlah

	Pekerja Indonesia
	52,181

	Pekerja Filipina
	8,441

	Pekerja Lain-Lain
	458

	Jumlah Keseluruhan Pekerja
	61,080

	Sumber : Jabatan Tenaga Kerja Sabah



Pengambilan pekerja migran Indonesia ini adalah lebih kepada untuk mengatasi kekurangan tenaga kerja. Pekerja migran Indonesia bekerja dalam semua sektor kecuali perkilangan bagi lelaki. Ini kerana ketetapan yang telah dibuat oleh Jabatan Imigresen Malaysia, di mana pekerja lelaki Indonesia tidak dibenarkan bekerja dalam sektor perkilangan, manakala bagi pekerja wanita Indonesia boleh bekerja di semua sektor. 

Perlindungan Keselamatan dan Kesihatan Pekerja Migran
Pekerja adalah tunjang kepada pembangunan sesebuah negara. Semua pekerja yang bekerja di Malaysia samada warganegara ataupun pekerja migran dilindungi oleh undang-undang. Selain daripada Akta Imgresen 1959/63 dan Akta Anti-permerdanganan Orang dan Anti-penyeludupan Migran 2007, terdapat beberapa akta yang menjadi panduan kepada perkara-perkara yang berkaitan dengan pekerja migran terutama dalam soal perlindungan keselamatan dan kesihatan pekerja. Akta Keselamatan dan Kesihatan Pekerjaan 1994 merupakan akta yang terbaik dalam melindungi perihal keselamatan dan kesihatan pekerja. Keistimewaan Akta 514 ini terletak pada ciri-cirinya yang tersendiri, antaranya:

1) Ia berciri inovatif  dan terkini kerana mengandungi peruntukan yang akan membentuk satu suasana dan persekitaran kerja yang selamat dan terjamin kepada semua pihak.

2) Tanggungjawab dan kewajipan am yang dikenakan ke atas majikan, orang yang bekerja sendiri, pembekal dan pekerja adalah saling berkait.
3) Di bawah Akta ini, pihak yang mempunyai tanggungjawab di bawah Akta boleh didakwa bukan sahaja kerana kegagalan memenuhi kewajipan am yang jelas tetapi juga kegagalan untuk memenuhi sesuatu tugas itu “setakat yang praktik” ataupun “tugas berhati-hati yang munasabah”.

4) Walaupun kewajipan am adalah berlandaskan konsep tugas berhati-hati dalam undang-undang sivil, penalti jenayah akan dikenakan ke atas kegagalan mematuhi peruntukan walaupun tinggalan itu tidak menyebabkan sebarang kemalangan atau kerugian, oleh itu ia lebih bersifat mencegah dari mengubat.

5) Ia meliputi pelbagai jenis pekerjaan yang lebih meluas seperti yang tersenarai dalam Jadual Pertama Akta.

6) Ia mewajibkan pembentukan Jawatankuasa Keselamatan dan Kesihatan di tempat kerja penyediaan Dasar Keselamatan dan Kesihatan Pekerjaan oleh majikan.

7) Perlindungan Akta ini lebih luas dan menyeluruh merangkumi semua jenis premis yang bukan sahaja bermakna kawasan tanah dan bangunan tetapi juga termasuk kenderaan, vessel dan pesawat udara, serta semua jenis pepasangan yang bersifat sementara atau kekal dan jenis-jenis struktur yang boleh dialih.

8) Akta ini melindungi bukan sahaja pekerja tetapi juga orang-orang yang lain yang hadir di premis-premis yang dilindungi
.
Rasional asas perangkaan dan penggubalan Akta ini ialah untuk membuat peruntukan lanjut bagi memastikan keselamatan, kesihatan dan kebajikan orang-orang yang sedang bekerja, serta melindungi orang lain terhadap risiko kepada keselamatan atau kesihatan berkaitan dengan aktiviti orang yang bekerja. Ia juga bertujuan untuk mengadakan peruntukan bagi menubuhkan Majlis Negara bagi Keselamatan dan Kesihatan Pekerjaan dan bagi perkara-perkara yang bersangkutan dengannya. Penguatkuasaan Akta ini bermatlamat untuk mewujudkan tenaga kerja di semua peringkat pekerjaan yang mempunyai kesedaran terhadap keselamatan dan kesihatan pekerjaan serta mencegah kemalangan dan penyakit melalui penggunaan ukuran standard yang ketat, pentadbiran penguatkuasaan yang lebih berkuasa dan berkesan serta penalti jenayah yang dikenakan.

Seksyen 4 Akta ini telah menyatakan dengan jelas empat tujuan utama Akta iaitu:

a) 
menyediakan peruntukan yang akan menjamin keselamatan dan kesihatan serta kebajikan pekerja-pekerja secara menyeluruh terhadap risiko dan bahaya yang berpunca dari aktiviti pekerjaan mereka sendiri.

b)
melindungi mereka yang berada di tempat kerja selain dari pekerja-pekerja dari risiko yang sama.

c)
bagi menggalakkan persekitaran dan suasana kerja bagi pekerja yang sesuai dan bertepatan dengan kehendak dan keperluan hidup mereka dari segi mental, fizikal dan keperluan-keperluan lain.

d) 
untuk memperuntukkan cara menggantikan berbaga-bagai undang-undang keselamatan dan kesihatan pekerjaan yang sedia ada dengan sistem peraturan dan tataamalan industri yang lebih baik dan yang telah diluluskan bersama-sama dengan peruntukan Akta, secara berperingkat-peringkat.

Selain itu, antara undang-undang yang telah ditetapkan oleh kerajaan bagi melindungi kepentingan pekerja migrant adalah seperti berikut: 
i) Akta Kerja 1955 (Akta 265) yang digunakan negeri-negeri di Malaysia Barat, Ordinan Buruh Sabah (Cap.67) dan Ordinan Buruh Sarawak (Cap, 76) yang mana di dalam ketiga-tiga statut ini mentafsirkan siapakah pekerja dan siapakah yang layak mendapat perlindungan di bawah akta ini. Ia juga cuba menentukan taraf minima syarat-syarat dan keadaan-keadaan pekerjaan bagi pekerja-pekerja di sektor swasta sama ada layak sebagai ahli kesatuan atau tidak. Ia melindungi pekerja-pekerja dalam perkara pembayaran gaji, jumlah masa bekerja, cuti tahunan, cuti sakit, faedah-faedah bersalin dan lain-lain. Semua majikan mesti mematuhi semua aspek didalam akta ini.

ii) Akta Kilang dan Jentera 1967 yang memberikan perlindungan kepada para pekerja daripada bahaya kerja-kerja perusahaan termasuklah penyakit-penyakit yang timbul akibat kerja. Ia juga memberi satu garis panduan untuk menentukan taraf minima yang harus disediakan untuk mewujudkan satu persekitaran kerja yang sihat dan selamat.

iii) Hal-hal berkaitan pampasan pekerja migran ada dinyatakan di dalam Akta Pampasan  Pekerja 1952. Akta ini memperuntukkan pampasan kepada para pekerja yang mengalami kemalangan atau kecederaan sama ada di tempat kerja atau ketika waktu mereka sedang menjalankan sesuatu pekerjaan yang meliputi ruang lingkup tugas mereka. Seksyen 26 Akta ini mewajibkan majikan menginsuranskan setiap pekerja migran di bawah Skim Pampasan Pekerja Asing (SPPA).
iv) Kesihatan pekerja migran juga adalah dilindungi di bawah Skim Perlindungan Insurans Kesihatan Pekerja Asing (SPIKPA). SPIKPA ini telah dilaksanakan oleh kerajaan Malaysia sejak 1 Januari 2011 dimana setiap majikan dikehendaki untuk menginsuranskan pekerja asing. Ianya adalah dalam bidang kuasa Kementerian Kesihatan Malaysia. Walau bagaimanapun, majikan yang mengambil pekerja asing untuk sektor perladangan dan pembantu rumah adalah dikecualikan daripada kewajipan menginsuranskan pekerja asing.
v) Akta Standard-Standard Minimum Perumahan dan Kemudahan Pekerja 1990, terpakai untuk sektor perladangan dan perlombongan yang mewajibkan majikan menyediakan kemudahan perumahan kepada pekerja. 

Isu dan Cabaran

Walaupun pelbagai akta telah tersedia, namum apa yang menjadi isu adalah pekerja itu sendiri. Ini kerana akta yang ada hanya melindungi pekerja yang mempunyai dokumen diri yang lengkap semasa berada dan melakukan sesuatu pekerjaan. Terdapat pekerja yang tidak mempunyai dokumen pengenalan tetapi tetap bekerja dan mendedahkan diri kepada bahaya seperti kemalangan dan penyakit pekerjaan. Tidak dinafikan sumbangan dan peranan tenaga kerja migran dalam pertumbuhan ekonomi di Negeri Sabah amat penting. Namun begitu, kedatangan sehingga diluar kawalan amatlah membimbangkan. Keadaan ini akan menimbulkan pelbagai kesan yang negatif baik dari segi ekonomi, politik dan sosial. Ini kerana golongan migran ini sentiasa mengambil peluang untuk meningkatkan pendapatan dan kualiti hidup termasuk melibatkan diri dalam aktiviti tidak formal yang tidak sah dari segi peraturan.
Kedatangan migran secara tidak sah disisi undang-undang bukan sahaja menyulitkan pihak kerajaan untuk merancang keperluan tenaga kerja tetapi terhadap diri migran itu sendiri. Ini kerana pengambilan pekerja migran perlulah mengikut saluran-saluran dan peraturan sedia ada dan pihak majikan mempunyai tanggungjawab yang berat untuk memastikan pekerja-pekerja diambil bekerja adalah secara sah. Bagi diri migran itu sendiri, mereka terpaksa melakukan pekerjaan untuk meneruskan kelangsungan hidup walaupun tanpa apa-apa dokumen diri dan pekerjaan yang mencukupi. Dalam keadaan sedemikian, terdapat segelintir majikan yang mangambil kesempatan ke atas tenaga kerja migran ini dimana ada majikan yang berminat untuk menggajikan pekerja migran yang datang secara haram atau tidak sah dengan tujuan meraih keuntungan yang lebih. Hal ini berlaku kerana gaji yang dibayar kepada golongan migran yang tidak sah lebih rendah daripada pekerja tempatan atau pekerja migran yang sah.

Semasa melakukan pekerjaan dengan tidak mempunyai dokumen pengenalan diri dan juga dokumen kerja yang sah, apabila berlaku kemalangan, maka perkerja terlibat tidak dapat dilindungi oleh mana-mana peraturan atau perundangan. Majikan yang cuma mementingkan keuntungan tidak akan bertanggungjawab pada kemalangan yang menimpa pekerjanya. Pekerja hanya mampu menerima kemalangan yang berlaku tanpa mampu bersuara dan menuntut hak keselamatan dari majikan. Ini kerana dibimbangi hilang pekerjaan dan punca pendapatan. Lebih-lebih lagi sekiranya majikan yang menyediakan tempat tinggal untuk pekerja. Oleh itu, sekiranya berlaku kemalangan atau pun sakit, pekerja perlu membayar sendiri kos perubatan dengan gaji yang dibayar oleh majikan. 

Peranan Majikan

Majikan haruslah mematuhi syarat-syarat untuk menggaji pekerja migran seperti yang telah ditetapkan oleh kerajaan. Selain itu, majikan perlu memastikan pekerja-pekerja di bawah penyeliaan mereka adalah sah dari segi kemasukan, tujuan kemasukan dan memiliki dokumen perjalanan yang lengkap. Sentiasa mematuhi peraturan serta larangan oleh pihak imigresen.

Majikan juga wajar untuk membuat pemeriksaan berkala terhadap pekerja sendiri untuk memastikan sebarang masalah berkaitan imigresen dan tingkah laku pekerja pekerja tidak berlaku. Majikan perlu mengelak daripada mengambil pekerja migran tanpa izin ataupun PATI (Pendatang Asing Tanpa Izin) semata-mata untuk mengurangkan kos pengurusan. Adalah menjadi tanggungjawab majikan untuk membuat laporan serta aduan kepada pihak berkuasa sekiranya terdapat sebarang masalah berkaitan status serta pergerakan warga asing secara haram melalui sindiket pembekalan pekerja migran kepada mereka. Oleh itu, majikan wajar mewujudkan hubungan kerjasama dengan pihak berkuasa seperti Jabatan Imigresen Malaysia bagi membina kesedaran dan menjadi mata dan telinga bagi pihak kerajaan.

Majikan juga perlu menggariskan dasar atau panduan bertulis mengenai kawalan terhadap status kesahan serta tingkah laku seseorang pekerja migran semasa bekerja di bawah seliaan mereka. Selain daripada perkara-perkara memastikan perkerja migran adalah sah di sisi undang-udang, majikan juga bertanggungjawab untuk memastikan persekitaran tempat kerja dan penempatan yang baik dan selamat disediakan agar hak kebajikan pekerja migran terbela.

Tanggungjawab Pekerja Migran

Tidak dinafikan sumbangan dan peranan tenaga kerja migran dalam pertumbuhan ekonomi di Negeri Sabah amat penting. Namun begitu, kedatangan sehingga diluar kawalan amatlah membimbangkan. Keadaan ini akan menimbulkan pelbagai kesan yang negatif baik dari segi ekonomi, politik dan sosial. Ini kerana golongan migran ini sentiasa mengambil peluang untuk meningkatkan pendapatan dan kualiti hidup termasuk melibatkan diri dalam aktiviti tidak formal yang tidak sah dari segi peraturan.

Pekerja migran sah yang mempunyai dokumen pengenalan diri dan permit kerja yang lengkap, dilindungi sepenuhnya oleh Kerajaan Malaysia. Adalah menjadi tanggungjawab pekerja migran untuk mematuhi tempoh penggajian yang telah ditetapkan dalam permit kerja. Pekerja migran harus menjalani pemeriksaan kesihatan di Malaysia dalam tempoh satu bulan dari tarikh kemasukan mereka. Sebelum itu, pekerja migran perlu membawa bersama dan mengemukakan salinan laporan pemeriksaan kesihatan di negara asal bagi tujuan kemasukan bekerja.

Pekerja migran yang telah diterima masuk untuk bekerja di Malaysia perlu mematuhi undang-undang Malaysia serta memenuhi syarat serta peraturan yang dikenakan terhadap mereka. Kewajipan mematuhi adalah sepanjang masa pekerja migran berada di Malaysia.

Kesimpulan dan Cadangan
Sabah memerlukan tenaga kerja migran yang berkemahiran dalam memacu sektor ekonomi yang sedang membangun. Justeru adalah penting bagi kerajaan Negeri Sabah mempertimbangkan untuk mengambil kira pekerja migran dalam perancangan pembangunan ekonomi negeri. Polisi dan pengurusan pengambilan pekerja migran harus selari dengan halatuju ataupun perancangan negeri. Perlu ada pengurusan migran yang lebih efisien dengan disokong oleh perundangan yang sedia ada. Adalah dicadangkan, pekerja migran yang telah tamat tempoh bekerja dan yang tidak mempunyai dokumen kerja, diberikan dokumen kerja yang sah, dari membiarkan pekerja migran tinggal dan bekerja tanpa apa-apa dokumen pengenalan diri dan kerja yang sah. Walau bagaimanapun, pengambilan tersebut haruslah tertakluk kepada migran yang tidak mempunyai kes jenayah sama ada kes mahkamah, polis, imigresen dan kastam dan juga perlu lulus pemeriksaan kesihatan.
Pekerja migran harus sedar, meneruskan kelangsungan hidup tanpa dokumen kerja dan pengenalan diri yang sah akan menimbulkan banyak keburukan kepada semua pihak termasuk diri migran itu sendiri. Ini kerana, migran yang berkaitan tidak dapat menjalankan kehidupan seperti orang lain, contohnya tidak bebas untuk berurusan di luar seperti hospital jika sakit kerana bimbang akan dilaporkan keberadaannya kepada pihak berkuasa. Keadaan seperti ini akan menyebabkan pekerja migran lebih senang dieksploitasi. Pekerja migran yang sah, mempunyai dokumen pengenalan diri serta permit kerja yang sah adalah berada di bawah perlindungan sepenuhnya oleh Kerajaan Malaysia. Pembelaan undang-undang untuk pekerja migran di Malaysia sudah tersedia yang mana undang-undang ini mampu menangangi masalah migran di negara ini termasuklah dalam hal keselamatan dan kesihatan pekerjaan. 

Bukan sahaja hal keselamatan dan kesihatan pekerja yang perlu diambil berat, ini temasuklah kebajikan pekerja sama ada lelaki dan wanita, pekerja tempatan mahupun migran mestilah ditunaikan selaras dengan keperluan mereka. Bahaya wujud di mana-mana walaupun ketika melakukan kerja yang mudah. Ia bergantung kepada majikan untuk melindungi pekerja mereka dengan mengelakkan bahaya dan meminimakan risiko di tempat kerja. Melengkapkan tempat kerja dengan alat kelengkapan  keselamatan yang terbaik, mungkin boleh mengelak dan mengurangkan kemalangan tetapi ia tidak akan tercapai jika pekerja bersikap cuai, melulu dan tidak berhati-hati. Menggalakkan serta menerapkan kesedaran terhadap kepentingan keselamatan dan kesihatan pekerjaan adalah lebih penting dari mana-mana undang-undang kerana undang-undang hanya kertas bertulis yang tidak akan berkesan tanpa tindak balas yang positif dari semua tenaga kerja. Oleh itu majikan perlu memantapkan pengurusan, perancangan, program latihan dan kerjasama untuk menjamin keselamatan di premis kerja mereka. Sesuai dengan keadaan seumpama ini pemeriksaan keselamatan perlu dilakukan dengan lebih kerap termasuklah pemeriksaan kesihatan kerana seringkali kesihatan kurang diberikan perhatian berbanding keselamatan. Sasaran negara untuk mewujudkan alam pekerjaan yang tidak berbahaya dan tanpa risiko yang tinggi tidak akan tercapai jika pihak majikan hanya mementingkan keuntungan dan mengabaikan kebajikan pekerja-pekerjanya.

